
Goṭa  Dhạrti  Maejiu  Mãhã
Manot́keda NAGR
Budhbar (8 March) goṭa dhạrti maejiu mãhã kana. Noa bises mãhã
do̠ NAGR (National Agency for Green Revolution) reaḱ hall room re
manot́  hoyena.  Maejiu  mãhã  manot́  akhṛare  manot́  peṛa  lekate
seṭere tahẽkana Australia ren manot́ peṛa Elsabeth Bakker, NAGR ren
ạyurić Mn. Stephen Soren, Tabitha kinder Garten School ren mahasoe
Sujonti Murmu, Nilufa Parvin, Jhilim union ren 1,2,3 no.ward ren
maejiu member Johra Begum. Ona sãote seṭerko tahẽkana noa aḍepase
ren  ạḍi  utạr  maejiuko.  Ar  noa  maejiu  mãhã  akhṛa  ạyur  re
tahẽkana Silvia Hembrom.

Manotan ko do maejiu mãhã babotre selet́ akan ko talare maejiu
mãhã reaḱ mul jos katha  “DigitALL:Innovoation and Technology for
Gender Equality” mul jos katha reaḱ manetet́ do Digital Projukti O
Udvabon, jendar boisomo niroson’ cetanre puaṭạuteko lại sodorkeda.
Noa maejiu mãhã cet́ iạte manotoḱ kana se herel ar maejiu aḱ mit́
ạidạri menaḱ noako sanamaḱ ko galmaraokeda.

Onka leka maejiu mãhã babotre kathae roṛkeda Mn. Peṛa Elsabeth
Bakker. Uni doe menkeda, maejiu ko do̠ somaj disom ren dil daṛean
hạtiạr kana ko. Onkan kạmi bạnuḱa oka do̠ maejiu bae daṛeaḱ.
Gharońj ar disom lahantire maejiu ko ạḍiko laha akana. Maejiu do̠
gharońj ren marsal kanae. Maejiu ge mit́ṭen gidrạ mẽt́ marsale
uduḱ  daṛeaea.  Cedaḱje  pạhilte  gidrạko  do̠  mimit́  gharońjre
akoren gogo ṭhenko hara buruḱa. Unre aćren gidrạ cet́lekae haraea,
cet́lekae  sikhạu  paṛhaoea  onkage  haraḱa.  Onate  udgạu  selet́e
roṛkeda, jemon maejiuko thir tahẽ baṅkate herel ar maejiu mit́teko
kạmite mit́ ạidạriko hameṭ daṛeaḱ.

Inạkate Nilufa Parvin hõ jarwaḱ akan ko talare maejiu mãhã reaḱ
mul jos katha babotre kathae roṛkeda. Uni hõe menkeda, herel ar
maejiu aḱ mit́ ạidạri menaḱtakoa. Baḍaeabon maejiu ko do̠ noa
disomre gharońj jionre ạḍi lekako koclon ocoḱ kana. Menkhan noa
do̠  baṅ  ṭhika.  Ente  maejiu  begor  cet́  lahanti  hõ  baṅ  hoe

daṛeaḱa. Mit́ṭen herel do̠ ać eskar cet́ge bae ceka daṛeaḱa.
Baṅdo gharońj jionre baṅ do̠ disom lahantire. Cetat́rehõ baṅa,
Onate bana hoṛge mit́te kạmi jạruṛkan takina.  Maejiu ar herel
talare oka begar se pharak menaḱ noa ocog hoyoḱa. Onkage mahasoe
Sujonti Murmu hõe menkeda, maejiu ko do̠ somaj ar disom lahantire
maraṅ  nạmuna  kana  ko.  Maejiuko  apnarte  lahanti  hoyoḱ
jạruṛkantabona.  Jemon  ạuṛi  pạthạuṛi  okto  ko  baṅbon  khemao
giḍikaḱ. Okte nạpitre jotowaḱ bon kạmia. Cet́lekate mońj jion
jingi ar gharońj jion  khemao hoyoḱa, ona babotre udgạuket́koa.

Inạ chaḍa hõ kathae roṛkeda, 1,2,3 no.jhilim union porisod ren
maejiu member Johra Begum hõ maejiu mãhã manot́ cetanre aćaḱ
daman katha mimit́ko lại hạṭińat́koa. Noa dhạrti re joto lekan
kam-kajre maejiu ko lahaḱ kana. Onate selet́ akan koe udạuket́koa
jemon jhũk mon salaḱ kạmireko pheḍoḱ. Enḍekhan sanamaḱre jit́ko
hameṭ daṛeaḱa. 

Mucạt́re NAGR ren ạyurić Mn.Stephen Soren hõ maejiu mãhã babotre
maejiu  ko  talare  mit́bar  daman  kathae  lại  so̠do̠rkeda.  Nonkae
menkeda, ńeloḱ kana goṭa disomre maejiu ko ạḍi ko lahanti akana.
Abo noa disom sećbon beṅget́lere ńelet́ kanabon noa goṭa disom
maejiu-e ạyureda. Onka leka aema disomge maejiu hotete ạyuroḱ kana.
Onate herel aḱ cet́ ạidạri menaḱa maejiu hõ ona ạidạri ńam lek
kanae. Inạ chaḍa hõ udgạuket́koa jemon mimit́ maejiu ko akoren
gidrạ mońj solha mońj cecet́aḱ ko emakote sikhnạt sećteko hara
buru daṛeako. Onkate darakan dinre maejiu ar herel talare oka begar
menaḱ ona ar baṅ tahẽna. Jemon do̠ herel ar maejiu inạ mit́
ạidạriko hameṭ daṛeaḱ. Ạḍi napaete noa maejiu mãhã manot́
akhṛa hoe purạuena.

 

 


